
Naqqiut 2 

Siunnersuut 7. marts 2019-imeersoq taarserpaa 

(Kalaallisut siunnersuummi oqaasertanik iluarsiisoqarpoq, siunnersuutillu taaguutaanik) 

 

Uunga siunnersuut: Unammilleqatigiinneq pillugu Inatsisartut inatsisaata 

allanngortinneqarneranik Inatsisartut inatsisaat nr. xx, xx. xxx 2019-imeersoq 

(Attaveqaqatigiissutinik elektroniskiusunik suliassaqarfimmi aalajangersimasumi 

unammilleqatigiinnermik aqutsinerup aningaasalersorneqarnera Unammilleqatigiinnermut 

Ataatsimiititaliamilu ilaasortassanik toqqaasarneq) 

 

§ 1 

 

Unammilleqatigiinneq pillugu Inatsisartut inatsisaanni nr. 1, 15. maj 2014-imeersumi 

(unammilleqatigiinnermut inatsit), Inatsisartut inatsisaatigut nr. 24, 17. november 2017-imeersukkut 

allanngortinneqartumi, tulliuttut allanngortinneqassapput: 

 

1.  § 23 r-ip kingorna ikkunneqassaaq:  

  

”Suliassaqarfimmi aalajangersimasumi unammilleqatigiinnermik aqutsinerup 

aningaasalersorneqarnera 

  

  § 23 s.  Nalunaarasuartaaserinermik inuussutissarsiutit aningaasalersorpaat Atuisartoqarnermut 

Unammilleqatigiinnermullu Aqutsisoqarfiup suliai attaveqaatinik ataatsimoorussamik atuinermut, 

naatsorsuuserinermut aamma attaveqaatinik atuinermi akinut aamma atugassarititaasunut sulianik 

suliarinnittarnermut atatillugu aningaasartuutai.  

  Imm. 2.  Imm. 1-imi pineqartut aningaasalersornissaannut akiliummik akiligassiisoqartassaaq 

ungasissumut attaveqaatinik atuinermut, attaveqaatinik neqerooruteqartartunit akilerneqartartumik 

Atuisartoqarnermut Unammilleqatigiinnermullu Aqutsisoqarfimmut, takuuk § 23 j.  

  Imm. 3.  Imm. 1 naapertorlugu akiliut aningaasanut inatsimmi aalajangerneqartarpoq. Akiliut 

akiligassiissutigineqartassaaq attaveqaatinik annertuukkaartumik neqerooruteqartartumut.” 

 

2.  § 27, imatut oqaasertalerneqassaaq: 

”  § 27.  Unammilleqatigiinnermut Ataatsimiititaliaq siulittaasoqarpoq aammalu arfinilinnik 

ilaasortaqarluni.  

  Imm.2.  Siulittaasoq aamma ilaasortat piffissamut ukiut 4-at tikillugit sivisussusilimmut 

Naalakkersuisunit toqqarneqartarput.   

  Imm. 3.  Unammilleqatigiinnermut Ataatsimiititaliaq pisortani namminersortunilu 

inuussutissarsiornermi suliffeqarfinnut tamatigoortunik ilisimasaqassaaq, ilanngullugu pissutsit 

inatsisilerinermut, aningaasaqarnermut, aningaasalersuisarnermut aamma atuisartoqarnermut 

tunngassuteqartut ilisimasaqarfigissallugit. 

  Imm. 4.  Siulitaasoq aamma Unammilleqatigiinnermut Ataatsimiititaliami ilaasortat minnerpaamik 

pingasut inuussutissarsiornermi atuisartoqarnermilu soqutigisaqarnermut attuumassuteqassanngillat.  

  Imm. 5.  Naalakkersuisut ilaasortaq ataaseq inuussutissarsiornermut kattuffiit ataatsimoortut 

inassuteqarnerat malillugu, ilaasortaq ataaseq atuisartoqarnermut kattuffinnit ataatsimoortunit 

inassuteqarneq malillugu toqqassavaat, aammalu ilaasortaq ataaseq immikkut pisortat 

inuussutissarsiornermik ingerlatsinerannik ilisimasaqartoq Naalakkersuisut aamma kommunit 

ataatsimoorlutik inassuteqarnerat malillugu toqqarneqartassaaq.  

  Imm. 6.  Unammilleqatigiinnermut Ataatsimiititaliami ilaasortat inuttut suliatigullu 

piginnaasaqarnerat tunngavigalugu toqqarneqartarput, aammalu sulinerminni arlaannaannulluunniit 

attuumassuteqanngitsumik atuutissallutik.  

 

§ 2 

 

Inatsisartut inatsisaat 1. juli 2019-imi atuutilissaaq.  

 

 

Namminersorlutik Oqartussat, ulloq xx. xxx 2019  

